
Тақризи
муқарризи расмӣ ба диссертатсияи Шодиева Фархунда Тоҷиддиновна дар 
мавзуи «Таҳлили мавзуии гузингӯяҳо ва андешаҳои завқӣ-назарии Аҳмади 
Шомлу» барои дарёфти дараҷаи илмии номзади илмҳои филологӣ аз рӯй^ 
ихтисоси 10.01.03 - Адабиёти кишварҳои хориҷии Аврупо, Осиё, Африқо, 
сокинони бумии Амрико ва Австралия (адабиёти форсӣ).

Дар яке аз манбаҳои электронӣ бо иттилое рӯ ба рӯ шудам, ки дар он аз 
панҷ симои бузурги шеъри муосири Эрон ва намунаи ашъори онҳо сухан 
меравад. Муқаддимаи кучаки ин иттилоъ чунин буд:

Сарзамини зархези Эрон дар тули садсолаҳо ба ҷаҳон шоирони 
боистеъдод ва зиндагиро илҳомбахше тақдим намудаст, ки эҷодиёти онҳо на 
танҳо дар Шарқ, балки дар олами адабиёти Ғарб ҳам инқилоб падид оварда буд. 
Ин панҷ нафарро Фурӯғи Фаррухзод, Симин Беҳбаҳонӣ, Парвин Эътисомӣ 
Суҳроби Сипеҳрӣ ва Аҳмади Шомлу ном бурдаанд. Шигифт ин аст, ки ҳатто 
Нимо Юшиҷро, ки пешкисватон шеъри нави Эрон ва устоди Шомлу ба шумор 
меояд, дар радифи ин панҷ нафар ном набурдаанд.

Мусаллам аст, ки дар шеъри форсӣ ва тоҷикӣ муайян намудани мақоми 
ин ё он шоир, махсусан шоирони замони муосир мушкил аст, зеро ҳар яке бо 
андеша ва дунёи хеш сазовори мақоми муайян ҳастанд, аммо боз ҳам дар ин 
миён симоҳое мавҷуданд, ки аз дигарон бисёртар ва равшантар ба назар 
метобанд. Шоир Аҳмади Шомлу аз зумраи ҳамин симоҳост ва ӯ дар назми 
муосири форсӣ аз мақоми хоссае бархӯрдор мебошад.

Аҳмади Шомлу ҳам шоир буд ва ҳам рӯзноманигор, ҳам нависанда ва 
ҳам фарҳангнавис, ҳам пажуҳишгар ва ҳам мутарҷим. Ҳунари ровигӣ дошт, 
ғазалиёти классиконро хеле хубу ҷолиб мехонд. Садои ҷаззоб дошт, шеърро ба 
маъно мехонд, аз қироаташ кас ба маънии шеър мерасид. Ӯ бо тахаллуси 
Бомдод шеър гуфтаву нависандагӣ низ карда.

Аҳмади Шомлу аз намояндагони барҷастаи “шеъри нав”-и форсӣ буда, 
ашъораш бештар дар қолабҳои озод иншо мешуд. Ашъораш характери 
иҷтимоию сиёсӣ дошта, озодии сухан, баробарии аҳли ҷамъият, танқиди 
истибдоду риёкорӣ, орзуи саодати халқ ва ободии кишвараш аз мавзуъҳои 
асосии шеърҳои ӯ мебошанд. Ӯ шеърро инъикоскунандаи ҳаёти ҷамъият в? 
шоирро ифодакунандаи орзуву омоли халқ донистааст.

Бо қатъият метавон гуфт, ки шоироне чун Аҳмади Шомлу то ба ҳол ба 
таври сазовор омӯхта нашудаанд. Махсусан дар адабиётшиносии тоҷик 
шахсият ва ҳунари ин қабил шуарои ҳамзабон тадқиқоти шоистаеро соҳиб 
нагардидаанд. Пас, ҳар қадаме ки дар омӯзиш, пажуҳиш, таҳлил ва таҳқиқи 
зиндагиномаву осори онҳо гузошта мешавад, бояд ки дастгирӣ гардад ва 
тақвият ёбад. Бинобар ин, ҳамчун муқарризи расмии диссертатсияи унвоҷӯй 
Шодиева Фархунда Тоҷиддиновна дар мавзуи «Таҳлили мавзуии гузингӯяҳо 
ва андешаҳои завқӣ-назарии Аҳмади Шомлу», ки барои дарёфти дараҷаи 

илмии номзади илмҳои филологӣ аз рӯйи ихтисоси 10.01.03 - Адабиёти 
кишварҳои хориҷии Аврупо, Осиё, Африқо, сокинони бумии Амрико ва 
Австралия (адабиёти форсӣ) пешниҳод гардидааст, актулаӣ будани мавзуи он 
ва комилияти онро ҳамчун рисолаи илмӣ тасдиқ мекунам. Зимнан ин тасдиқи 
худро бо андешаҳои мушаххас перомуни диссертатсияи мутазаккир таҳким 
мебахшам.

Мутобиқати диссертатсия ба ихтисос ва самти илм, ки аз рӯйи онҳо 
диссертатсия ба ҳимоя пешниҳод шудааст. Омӯзиш ва пажуҳиши адабиёти 
мамлакатҳои ҳамҷавор, ҳамфарҳанг ва ҳамзабон ба мисли адабиёти форсӣ дар 
Эрон, адабиёти дарӣ дар Афғонистон ва намояндагони адабиёти тоҷикӣ-форсӣ 
дар Ҳинду Покистон натанҳо аз вазифаҳои калидии илми адабиётшиносии 
тоҷик ба шумор меравад, балки он қисмати дурнамои илми Ҷумҳурии 
Тоҷикистон дар таҳқиқи ҳамаҷонибаи мақоми забон ва адабиёти тоҷик дар 
рутпди фарҳанги ҷаҳонӣ мебошад. Бар замми ин, таҳқиқи диссертатсионӣ дар 
чаҳорчӯби нақшаи дурнамои кафедраи филологияи Эрони факултети забонҳои 
Осиё ва Аврупои Донишгоҳи миллии Тоҷикистон ба анҷом расидааст. Кори 
диссертасионӣ ҳам аз ҷиҳати интихоби мавзуъ, ҳам аз лиҳози баррасии илмӣ ва 
ҳам аз ҷиҳати сохтори дохилӣ пурра ба ихтисоси 10.01.03 - Адабиётч 
кишварҳои хориҷии Аврупо, Осиё, Африқо, сокинони бумии Амрико ва 
Австралия (адабиёти форсӣ) мувофиқат мекунад.

Мубрамии мавзуи таҳқиқ. Унвонҷӯй, таҳти қисмати мубрамияти мавзуи 
кори диссертатсионӣ роҷеъ ба шахсият ва ҳунари Аҳмади Шомлу изҳори назар 
карда, мақоми ӯро дар самтҳои гуногуни эҷод ва махсусан шеъри нав ба таъкид 
гирифтаст. Дар ин замина, унвонҷӯй ташаббуси худро роҷеъ ба кушодани 
ҷанбаи дигари ҳунари шоир, ки зери пардаи гузингӯяҳои ӯ мастур ва маҳфуз 
аст, изҳор медорад, зеро ин намунаҳои эҷоди шоир то ба ҳол аз назари 
муҳаққиқони ҳам Эрон ва ҳам Тоҷикистон дар канор мондааст. Бас аст бо 
ҳамин нукта мубрамияти мавзуъро собит сохт, аммо унвонҷӯй дар ин замчнд 
боз ба аҳаммияти омӯзиши гузингӯяҳои шоир ишора намуда, ду ҷанбаи зарурии 
онро нишон медиҳад:
якум, таҳқиқи гузингӯяҳои шоир диду биниш ва ҷаҳоннигарии ӯро перомуни 
фарҳангу адабиёт, шеъру шоир, рисолати онҳо дар ҷамъият, раванди адабӣ, 
муносибату пайванди инсону адабиёт ошкор месозад ва дуюм, гузингӯяҳои 
Шомлу, ки натиҷаи мушоҳидаҳо ва таҷрибаҳои тулонии адиб маҳсуб мешаванд, 
дар шинохти амиқи шахсияти адабии шоир бисёр судманданд.

Таҳлили андеша, гузоришҳо ва маҳсули таҳқиқоти муҳаққиқон ва 
ҳаводорони ҳунари Шомлу, ки таҳти қисмати “Дараҷаи таҳқиқи мавзуъ” даг 
диссертатсия омадааст, вазъи воқеии ибрози андешаҳо ва маҳсули онҳоро 
нишон медиҳад. Агарчи муҳаққиқон ва ҳунармандони зиёди майдони адабу 
адабиёт роҷеъ ба шахсияту маҳсули адабии Аҳмади Шомлу таваҷҷуҳ зоҳир 
карда бошанд ҳам, вале ба таҳлили гузингӯяҳои ӯ касе ба таври ҷиддӣ машғул 
нашудаст. Яъне мавзуи кори диссертатсионӣ нав ва дастнорасида аст.

Вобаста ба чунин вазъ унвонҷӯй мақсад, вазифаҳо, объект ва предмети 
таҳқиқро муайян намудаст, ки бо ҳамдигар алоқаи пурраи мантиқӣ ва илми 
дошта, раванди таҳлил ва таҳқиқро муайян кардаанд.

Вазифаҳои муайяншудаи таҳқиқ бо масъалаҳои ба ҳимоя 
пешниҳодшуда дар алоқамаҷдии зичи илмӣ қарор дошта, ҳаллу фасли онҳо 
унвонҷӯйро ба натиҷагириҳои дурусти мантиқӣ оварда расондаанд.

Навгонии илмии таҳқиқ. Мавзуи дар кори диссертатсионӣ баррасишуда 
барои адабиётшиносии тоҷик мавзуи таҳқиқнашуда мебошад. Иқдом намудан 
дар таҳлили гузингӯяҳои шоир, ки умуман, бахши камшинохташудаи осори 
Аҳмади Шомлу аст, худ навгонии илмии диссертатсияро таъмин намудаст. 
Вале муаллифи диссертатсияро таҳлили танҳо ҳамин тарафи ҳунари шоҷр 
қонеъ насохта, ӯ ба муайян намудани ҷараёни шаклгирии шахсияти адабии 
Шомлу дар пайванд бо муҳити адабии замонааш мепардозад. Барои таҳқиқи ин 
масъала бошад, унвонҷӯй ба масъалаҳои нақди адабӣ, ҳавзаҳои адабӣ, 
маҷаллаву рӯзномаҳои замони шоир муроҷиат мекунад, то дараҷаи таъсири 
онҳоро “дар тарбияту пешрафт ва камоли офаринандагии Шомлу таъин” 
намояд [саҳ. 9]. Натиҷаҳои аз таҳқиқи мавзуъҳои фавқ ба дастомада арзиши 
назарӣ ва амалии таҳқиқро мушаххас месозанд.

Барои ҳаллу фасл ва таҳлилу пажуҳиши мавзуи марказии рисола, 
унвонҷӯй онро ба қисматҳои муқаддима, се боб, 14 фасл, хулоса, тавсияҳо оид 
ба истифодаи амалии натиҷаҳои таҳқиқ, рӯйхати адабиёт ва нашри таълифсгй 
илмӣ дар мавзуи диссертатсия ҷудо намудаст, ки мувофиқ ба талабот нисбати 
рисолаҳои ҳамгун мебошад.

Вобаста ба талабот нисбати корҳои диссертатсионӣ, дар муқаддима 
аҳаммияти мавзуъ, дараҷаи омӯзиш ва навгонии таҳқиқ дарҷ гардида, ҳадафу 
вазифа ва арзиши назарию амалӣ, масъалаҳои асосии ба ҳимоя 
пешниҳодшаванда муайян шуданд.

«Авзои сиёсй-иҷтимоии Эрон дар солҳои чилуми асри XX» 
нахустбоби кори диссертатсиониро фароҳам овардааст ва он иборат аз 4 зербоб 
аст. Ҳар як падидаи ҳунарӣ, бо шумули падидаҳои адабӣ, замина ва сабабхои 
худро доро аст. Дар тарбияи ҳунарманде чун Аҳмади Шомлу муҳити муайяни 
сиёсӣ, иқтисодӣ, иҷтимоӣ ва фарҳангӣ таъсири фавқулода дошт, ки тахдили он 
барои муайян намудани шахсияти адиб ва ҳунари шоирии ӯ зарурати маҳз аст. 
Бинобар ин, унвонҷӯй тасмим гирифтаст ин масъалаҳоро дар чаҳор зербоб: 
«Авзои сиёсӣ-иҷтимоии Эрон дар солҳои чилуми асри XX» (зербоби аввал), 
«Вижагиҳои фарҳангӣ-ақидатии ҷомеа» (зербоби дуюм), «Таъсири нашрияҳои 
адабӣ-иҷтимоӣ дар рушди шеъри муосири форсӣ» (зербоби сеюм), 4) 
«Ҷараёнҳои шеърӣ дар даҳаи чилуми асри XX» (зербоби чорум), мавриди 
таҳқиқ қарор додааст. Ҳамаи зербобҳо давоми мантиқии якдигар буда, барои 
роҳ кушодан ба баррасии мавзуи марказии рисола натиҷаҳои зарурии илмчро 
ба бор овардаанд.

Ҷои зикри махсус аст, ки таҳти таҳлили ҷараёнҳои шеърӣ дар даҳаи 
чилуми асри гузашта, унвонҷӯй ба чанд ҷанба ва анвоъи шеъри ин давра 
таваҷҷуҳ зоҳир намудаст, ки ҳаллу фасли онҳо на танҳо барои беҳтару хубтар 
дарк гардидани муҳити рушди ҳунари Аҳмади Шомлу зарурат дорад, балки 
умуман барои муқоисаи адабиёти ҳамин давра дар шеъри ҳавзаи форсии тоҷнкй 
арзиши илмиро сазовор аст' Инҳо ҷараёнҳои шеъри суннатӣ, шеъри 
нимсуннатӣ, шеъри нимоӣ ва шеъри мансур мебошанд, ки андешаҳои муаллифи 
рисоларо дар таҳлили васеътари масъала таҳрик додаанд.

Дар чаҳор зербоби боби дуюми диссертатсия тарҷумаи ҳоли муфассали 
шоир, ашъори бачопрасондаи ӯ, мероси дигари адабӣ ва таърихи пажуҳиш ва 
таҳқиқи масъалаҳои вобаста ба ҳаёту фаъолияташ баҳси илмӣ сурат гирифтааст. 
Мавзуҳои зербобҳои мутазаккир, агарчи масоили аллакай маълумро дар 
мавриди Аҳмади Шомлу ва осори ӯ дар бар гирифта бошанд ҳам, вале барои 
хонанда ва аҳли илми тоҷик он аз аҳаммият холӣ нест. Махсусан, зербоби 
сеюми боби дуюми кор, ки ба таҳлили пешинаи таҳқиқ бахшида шудаастДаз 
лиҳози нигоҳи муаллифи диссертатсия ба нақди осори шоир аз ҷониби 
пажуҳандагон ва адибон кирои таваҷҷуҳ мекунад. Яке аз арзишҳои ин зербоб 
дар нишон додани мавқеи накд дар муаррифии осори асил мебошад. Ҳамчунин, 
зербоби чоруми боби дуюми диссертатсия, ки ба таҳлили анвои шеърии девони 
Аҳмади Шомлу ихтисос дода шудааст, арзишҳои илмии кори диссертатсиониро 
таҳким мебахшад. Чунончи, унвонҷӯй ташаббуси назаррасро дар муайян 
намудани раванди эҷоди шоир аз шеъри суннатӣ ба нимсуннатӣ ва аз он ба 
шеъри мансур, ки баъдтар аз офарандагони ин навъи шеър пазируфта мешавад, 
нишон додааст. Зимни муайян намудани ин раванд ҳамчунон хусусиятҳои 
навъу жанрҳои ҳар якро дар осори шоир то андозае баррасӣ менамояд ва бурду 
бохти шоирро дар тарозӯи андешаи хеш ба қалам меорад. Аз ҷумла, роҷеъ ба 
шеъри мансури шоир андешаронӣ намуда, муаллифи рисола мегӯяд, ки шеъри 
Шомлу аз мусиқии хосу оҳанги вижае бархӯрдор аст, вале дар ин мусиқй арӯзи 
суннатӣ нест, гузашта аз ин бо намунаҳои кори Нимо низ яксон нест [саҳ. 102].

Мавзуи марказии диссертатсия дар боби сеюми кор - «Таҳлили мавзуии 
гузингӯяҳо ва андешаҳои завқӣ-назарии Аҳмади Шомлу» ба баррасии илмӣ 
кашида мешавад. Матлаби аслии онро унвонҷӯй чунин муайян намудаст: 
«Матлаби аслӣ дар ин бахши таҳқиқу омӯзиши мавзуъҳои гузингӯяҳо ва 
баррасии иҷмолии бархе аз дидгоҳҳои завқии адабии Аҳмади Шомлу мебошдцт 
[саҳ. 106].

Унвонҷӯй зимни баррасӣ ва таҳқиқи шаш ҷанбаи мавзуи асосии боб ба 
матлаби муайяншуда ноил мегардад. Қабл аз ҳама, унвонҷӯй ба шарҳу тавзеҳи 
мафҳум ва маънии истилоҳии гузингӯяҳо пардохта, онҳоро аз лиҳози 
дарбаргирии мавзуъ ба чунин қисматҳо ҷудо месозад: 1. Гузингӯяҳо перомуни 
зиндагӣ; 2. Гузингӯяҳо роҷеъ ба равшанфикрон ва нақши онҳо дар ҷомеаи 
адабӣ; 3. Гузингӯяҳо дар бораи шеър ва анвои он; 4. Мавзуи калима ва нақши 
он дар гузингӯяҳо; 5. Навиштан ва нависанда аз диди шоир бар асоси 
гузингӯяҳо ва; 6. Мавзуи ҳиҷрат дар гузингӯяҳо.

Аз мавзуи гузингӯяҳои шоир маълум мегардад, ки дар онҳо назар ва 
андешаҳои шоир ба ҷанбаҳои гуногуни ҳаёт ва ҳунар маҳфуз аст, яъне ин 
гузингӯяҳо танҳо як навъи шеъри нави форсӣ набуда, балки онҳо манбаи 
андешаҳои сиёсӣ, фалсафӣ ва иҷтимоии як ҳунарманди аср мебошанд. Маҳз аз 
ҳамин нуқтаи назар, унвонҷӯй ба онҳо назари таҳлил афкандааст ва таҳқиқи 
масъаларо дар зербобҳои оянда вусъат додааст. Ҳамаи он андешаҳое, ки шоир 
дар ин мавзуъҳо баён доштааст, воқеӣ ва дархӯрди илму ҳунари имрӯзаи 
форсзабонон мебошанд.

Натиҷагириҳое, ки муаллифи диссертатсия аз таҳлили мавзуи марказӣ 
ба даст овардааст, пурра ҷавобгӯи вазифаҳо ва нуктаҳои ба ҳимоя 
пешниҳодшуда мебошанд. Муҳтавои илмии диссертатсия дар маҷмуъ комил 
буда, дар ҷараёни таҳқиқ аз 165 сарчашмаю осори таҳқиқӣ ва пойгоҳҳои 
электронӣ истифода шудааст. Тавсияҳо оид ба истифодаи амалии натиҷаҳои 
диссертатсия дар бандҳо фишурда ва ба таври мантиқӣ баён гардидаанд. Илова 
бар ин, автореферат ва мақолаҳои дар маҷаллаҳои илмии тақризшавандаи 
КОА-и назди Президенти Ҷумҳурии Тоҷикистон нашршуда натиҷаҳои илмии 
диссертатсияро пурра фаро гирифтаанд.

Ба таври умум, кори диссертатсионӣ дорои арзишҳои назарраси илмӣ ва 
аз лиҳози шакл, муҳтаво ва таносиби мантиқии бобу зербобҳо як рисолаи комил 
мебошад. Бадеҳист, ки чунин як мавзуи барои илми адабиётшиносӣ муҳим ва 
чунин як кори пурмуҳтаво аз норасоиҳо куллан холӣ буда наметавонад. Дар зер 
ба баъзе аз ин гуна норасоиҳои кор таваҷҷуҳи унвонҷӯйро ҷалб мекунем, ки 
ислоҳи онҳо барои ояндаи таҳқиқ зарур аст:

1) Асосҳои методологӣ ва методҳои таҳқиқ яке аз қисматҳои асосии ҳар 
як кори таҳқиқотӣ ба ҳисоб мераванд ва онҳо равиши таҳқиқро муайян 
месозанд. Дар қисмати муқаддимавии диссертатсияи барасишаванда ин 
масъала пурра кушода нашудааст. Нақши методҳои зикршуда, агарчи 
мувофиқи онҳо баррасӣ ва таҳлил шуда бошад ҳам, барои бобу зербобҳои кор 
нишон дода нашудааст.

2) Чун мавзуъи марказии кори диссертатсионӣ ба адабиёти муосири 
форсӣ тааллуқ дорад ва аксари сарчашмаҳои илмию адабии истифодашуда ба 
донишмандону адибони Эрон мутааллиқанд, дар баёни андешаҳо ва ҷамъбасти 
таҳлилҳои унвонҷӯй таъсири забон ва сабки таҳқиқи ин адабиёт зиёд ба назар 
мерасад. Шояд ин падида ҷиҳати хуб ҳам дошта бошад, вале зарур аст ба сабки 
нигориши адабиётшиносии тоҷик тамаркуз кард.

3) Нисбати номгузории баъзе аз зербобҳо метавон эрод гирифт, зерр 
новобаста аз дурустии таҳлили муҳтавоашон, онҳо ба чашм ва гӯши хонандаву 
шунаванда ғайриоддӣ, аниқтараш ғайримантиқӣ мерасанд. Ба унвони мисол, 
зербоби боби дуюми диссертатсия, ки «Мероси Аҳмади Шомлу» [саҳ. 78-91] 
ном дорад, аз ҳамин қабил аст. Ба мерос метавонад молу мулк ва аёлу фарзанд 
низ дохил гардад, аз ин хотир, онро чун анъана «Мероси адабӣ ва бадеии 
Аҳмади Шомлу» ном ниҳодан ба мантиқ наздиктар мебуд. Ё худ, дар зербоби 

сеюми боби сеюми кор - «Мавзуи калима ва нақши он дар гузингуяҳо» [саҳ. 
153-156] ибораи «мавзуи калима» барои хонанда ғайриоддӣ ба назар метобад.

4) Унвонҷӯй дар доираи имконияти доштааш, аз тамоми манбаъҳо ва 
сарчашмаҳои илмӣ, адабӣ ва бадеӣ истифода намудаст ва маълумоти заруриро 
роҷеъ ба онҳо ҳам дар дохили матн ва ҳам дар рӯйхати манбаъҳо зикр намудаст. 
Аммо, дар дохили матн ишора ба манбаъҳое аст, ки танҳо рақами тартибии онҳо 
нишон дода шуда, саҳифаҳои зарурӣ аз қайд берун мондаанд.

5) Баъзе калимаҳо дар диссертатсия дар ду шакл омадаанд, ки ба 
норасоиҳои имлоии кор далолат мекунад. Чунончи, калимаи «пажуҳиш» [саҳ. 
92; 98; 157] дар шакли «пажӯҳиш» [саҳ. 5; 7; 74 ва ғ.], калимаи «муҳим» [сах 
125; 133 ва ғ.] дар шакли «муҳимм» [саҳ. 113; 134], калимаи «аҳаммият» [саҳ. 
4; 11; 41 ва ғ.] дар шакли «аҳамият» [саҳ. 28] ва мисли инҳо.

Дар умум, норасоиҳои номбаршуда ба ҳеҷ ваҷҳ ба аҳаммияти илмии 
таҳқиқоти анҷомёфта халал ворид намесозанд.

Фишурдаи диссертатсия ва мақолаҳои диссертант пурра муҳтавои 
рисоларо баён намуда, мавзуи интихобнамудаи ӯ ба доираи мавзуъ ва 
масъалаҳои таҳқиқии шиносномаи ихтисоси илмии 10.01.03 - Адабиёти 
кишварҳои хориҷии Аврупо, Осиё, Африқо, сокинони бумии Амрико ва 
Австралия (адабиёти форсӣ) комилан мувофиқат менамояд.

Коркарди амалии натиҷаҳои таҳқиқ ва дигар самтҳою паҳлӯҳои 
таълифоти илмӣ дар мавзуи диссертатсия ба меъёр ва талаботи КОА-и назди 
Президенти Ҷумҳурии Тоҷикистон ҷавобгӯ мебошанд.

Хулоса, диссертатсияи Шодиева Фархунда Тоҷиддиновна дар мавзуи 
«Таҳлили мавзуии гузингӯяҳо ва андешаҳои завқӣ-назарии Аҳмади 
Шомлу», ки барои дарёфти дараҷаи илмии номзади илмҳои филологӣ аз рӯйи 
ихтисоси 10.01.03 - Адабиёти кишварҳои хориҷии Аврупо, Осиё, Африқо, 
сокинони бумии Амрико ва Австралия (адабиёти форсӣ) пешниҳод гардидаст, 
ба талаботи бандҳои 31, 33, 35-и Тартиби додани дараҷаҳои илмӣ (қарори 
Ҳукумати Ҷумҳурии Тоҷикистон аз 30.06.2021, №267) пурра ҷавобгӯ аст ва 
муаллифи он сазовори дарёфти дараҷаи илмии номзади илмҳои филология 
мебошад.

Муқарризи расмӣ: ДМ-(ХУхониёзов Варқа Дустович

доктори илмҳои филология, !
сарходими илмии шуъбаи
фолклор ва адабиёти Бадахшони
Институти илмҳои гуманитарии
ба номи Б.Искандарови АМИТ

Суроға: 736000, Ҷумҳурии 
Тоҷикистон, ВКМБ, ш. Хоруғ,

кучаи Усмон Холдоров, 4 
Е - шаП: 8ки¥702@та11.ги 
Тел.: (+992) 93-593-16-93.

Имзои доктори илмҳои филология 
Охониёзов В.Д.-ро тасдйқ мекунам:

Сардори шуъбаи кадрҳои Институти
илмҳои гуманитарии ба номи 
Б. Искандарови АМИТ 
Суроға: 736000, Ҷумҳурии 
Тоҷикистон, ВКМБ, ш. Хоруғ, 
кӯчаи Усмон Холдоров, 4
Е - таП: 8абоп81юеу82@та11.ги 
Тел.: (+992) 77 707 8286

Садоншоев Т.

